
Efni: Svar við fyrirspurn áheyrnarfulltrúa Flokks fólksins í borgarráði varðandi stoðdeild í 

Álftamýrarskóla 

Á fundi borgarráðs, 20. maí 2021 lagði áheyrnarfulltrúi Flokks fólksins fram svohljóðandi 

fyrirspurn:  

Nýlega var stofnuð sérstök stoðdeild í Háaleitisskóla vegna móttöku barna 

hælisleitenda og erlendra börn með litla skólagöngu að baki. Fulltrúi Flokks fólksins 

óskar eftir að fá upplýsingar um hvernig gengur hjá hinni nýstofnuðu stoðdeild meðal 

annars hvernig börnin eru að upplifa að stunda nám þar og hvernig samskipti þeirra 

eru innbyrðis. Spurt er hvort komið hafa upp erfið samskiptamál og eineltismál í 

barnahópnum og ef svo er hvernig hefur verið tekið á þeim. Í stoðdeildinni eru börn frá 

mörgum ólíkum menningarlöndum, ólíkan lífstíl og tungumál. Hvað mörg börn hafa sest 

á skólabekk í stoðdeildinni og hvað mörg þeirra eru komin í almenna bekki? Hversu 

langur tími líður frá því að barn kemur til landsins og þar til það sest á skólabekk í 

stoðdeildinni? Hve langur er dvalartími barna í stoðdeildinni að meðaltali? Hvernig er 

eftirfylgni með börnum sem farin eru úr stoðdeildinni og eru komin út í almenna 

bekki?Öll þessi börn hafa búið við erfiðar aðstæður og mörg þeirra hafa orðið fyrir 

margskonar áföllum. Spurt er einnig um stuðning við kennara og starfsfólk og hvernig 

sé staðið við bakið á þeim til að styrkja það í starfi þeirra. Það er mikilvægt að hlúð sé 

vel að þessari deild. Úrræðið er til að milda fyrstu skref þessara barna í nýju landi, 

nýjum skólaaðstæðum þar sem þeim er mætt á eigin forsendum. Þess vegna skiptir máli 

að hverju einu og einasta barni sem kemur við í deildinni líði vel í skólanum þann tíma 

sem það dvelur þar og að starfsfólkið finni að það eigi vísan stuðning og styrk hjá skóla- 

og frístundasviði og borgarstjórn.  

 

Svar: 

Stoðdeild Birtu við Álftamýrarskóla er skólaúrræði fyrir börn í 3. – 10. bekk sem eru í umsóknarferli 

fyrir alþjóðlega vernd á Íslandi og hefur deildin verið starfrækt frá ágúst 2019. Megin markmið 

deildarinnar er að mæta nemendum þar sem þeir eru staddir námslega og að námið í deildinni sé 

undirbúningur fyrir hefðbundna skólagöngu hér á landi eða annarsstaðar í heiminum. Á vegum 

Reykjavíkurborgar er starfandi deild fyrir umsækjendur um alþjóðlega vernd sem er staðsett í 

þjónustumiðstöð Vesturbæjar, Miðborgar og Hlíða. Hver fjölskylda sem felur í sér umsækjendur 

um alþjóðlega vernd fær úthlutað málastjóra sem sér um málefni fjölskyldunnar. Ríkt samstarf er á 



milli málastjóra, deildarstjóra stoðdeildar Birtu og verkefnastjóra fjölmenningar á fagskrifstofu 

grunnskólamála á skóla- og frístundasviði um málefni barna. Alls hafa um 62 börn farið í gegnum 

skólaúrræði Birtu frá því hún var stofnuð árið 2019 en af þeim hafa um 42 þeirra fengið stöðu 

flóttafólks og eru komin inn í almenna bekki grunnskóla Reykjavíkur.  

 

Í viðtölum við foreldra og börn í Birtu hafa þau lýst yfir ánægju með starfsemi deildarinnar þar sem 

börnin fá góðan stuðning og þjálfun í skólafærni. Börn og foreldrar segjast finna fyrir öryggi og 

festu í stoðdeild Birtu þar sem þeim er mætt af umhyggju og hvatningu. Samhliða skólaúrræði hefur 

verið lögð áhersla á þátttöku í skipulögðu frístundastarfi á frístundaheimilinu Álftabæ og í 

félagsmiðstöðinni Tónabæ sem eru við Álftamýraskóla. Þátttaka í skipulögðu frístundastarfi er 

mikilvægur vettvangur óformlegrar menntunar og félagslegs þroska. Í stoðdeild Birtu er breiður 

aldurshópur og er samsetning nemendahópsins að mörgu leyti flókin enda um að ræða börn í 

viðkvæmri stöðu með mjög rofna skólagöngu. Þegar margir menningarhópar mætast er það álitið 

eðlilegt úrlausnarverkefni að þjálfa börn í að takast á við menningarmun. Er það gert í góðu 

samstarfi starfsfólks Birtu, málastjóra og brúarsmiða Miðju máls og læsis. Starfsemi deildarinnar 

byggir á grunnskólalögum og allar verklagsreglur er lúta að einelti, ofbeldi og annarri hegðun þær 

sömu og gilda í Álftamýrarskóla. Í þeim tilfellum sem upp koma agabrot eru þau unnin í samstarfi 

við foreldra, nemendur og aðra fagaðila sem að málinu koma. Í þeim málum sem koma upp eru 

málastjórar fengnir að borði til að styðja við fjölskylduna og meta þörf á hugsanlegum stuðningi 

við heimilið.  

 

Samkvæmt starfsreglum stoðdeildarinnar eru börn að hámarki eitt skólaár í stoðdeild Birtu og er 

skýrt verklag um yfirfærslu yfir í almennan bekk grunnskóla og/eða framhaldskóla þegar það á við. 

Á fyrsta ári stoðdeildarinnar voru flestir nemendur allt að eitt skólaár á meðan unnið var að 

málsmeðferð þeirra hjá Útlendingastofnun. Á síðasta skólavetri var vinnsla mála hjá 

Útlendingastofnun mun hraðari og í sumum tilfellum voru nemendur nokkrar vikur í stoðdeild Birtu 

áður en þeir fengu stöðu. Almennt eru nemendur þó í nokkra mánuði í stoðdeild Birtu en þó 

mislengi. Undanþága var gerð fyrir nokkra nemendur sem voru í 10.bekk og með nánast enga 

skólagöngu að baki, að ljúka grunnskólagöngu sinni í Birtu þar sem einungis var um tvo til þrjá 

mánuði að ræða fram að útskrift úr grunnskóla. Í þeim tilfellum var rætt við foreldra og ráðgjafa 

fjölskyldunnar hvað væri barninu fyrir bestu. Þegar niðurstaða umsóknar liggur fyrir og börn færast 

yfir í sinn hverfisskóla er gott samtarf á milli stoðdeildar Birtu, viðkomandi hverfisskóla, 

fjölskylduna og félagsráðgjafa fjölskyldunnar. Á skóla- og frístundasviði starfa bæði verkefnastjóri 

fjölmenningar á fagskrifstofu grunnskóla og sérfræðingar í Miðju máls og læsis sem styðja 

hverfisskólana varðandi móttöku flóttafólks og stuðning í námi og þátttöku í skipulögðu 

frístundastarfi. Skóla- og frístundasvið leggur áherslu á símenntun og stuðning við allt starfsfólk og 

hefur sérstaklega verið litið til þess hvernig er hægt að styðja með markvissum hætti við starfsfólk 

sem vinnur með börn og fjölskyldur sem hafa hlotið stöðu flóttafólks. Fjölmenningarteymi skóla- 

og frístundasviðs sem skipað er fulltrúum verkefnastjóra fjölmenningar á fagskrifstofu skóla- og 

frístundasviðs ásamt sérfræðingum Miðju máls og læsis stendur fyrir fræðslu og símenntun til 

starfsfólks. Að auki hefur verið unnið markvisst að því að bjóða uppá handleiðslu frá sálfræðingi 

sem sérhæfir sig í vinnu með börnum sem hafa áfallasögu að baki fyrir þær starfsstöðvar sem eru 

að taka á móti stórum hluta barna sem hafa verið umsækjendur um alþjóðlega vernd sem og fengið 

stöðu flóttafólks. 

 

 Stoðdeild Birtu og það samstarf sem er á milli teymis um umsækjendur um alþjóðlega vernd 

á þjónustumiðstöð Vesturbæjar, Miðborgar og Hlíða við skóla- og frístundasvið er metnaðarfullt og 

er lögð áhersla á að halda vel utan um þennan hóp barna sem er í sérlega viðkvæmri stöðu vegna 

áfallasögu. Skóla- og frístundasvið vinnur nú hörðum höndum að því að vekja athygli stjórnvalda 

á stöðu barna sem hafa hlotið stöðu flóttafólks og hvernig best megi tryggja að þau fái viðeigandi 

menntun í samfélaginu.  
 


